
Gielda- ja guovlodepartemeanta 

Sámi statistihka fágalaš analysajoavkku njuolggadusat 

 

Gielda- ja guovlodepartemeanta mearridan cuoŋománu 27. b. 2022 

 

 

§ 1 Ulbmil 

Sámi statistihka fágalaš analysajoavkku ulbmil lea nannet máhttovuođu bargui jahkásaš 

dieđáhusaiguin Stuorradiggái sámi giela, kultuvrra ja servodateallima birra, departemeanttaid 

ja Sámedikki gaskasaš jahkásaš bušeahttaovttasbargui, ja stáhta eiseválddiid ja Sámedikki 

gaskasaš konsultašuvnnaid árvvoštallamiidda ja mearrádusaide. 

 

 

§ 2 Mandáhta 

Fágalaš analysajoavku galgá maŋimustá geassemánu 30. b. juohke jagi geiget raportta Gielda- 

ja guovlodepartementii ja Sámediggái. Raporta galgá, nu guhkás go vejolaš, čájehit Norgga 

bealde sámi servodaga visogovalaš dili ja ovdánansojuid. 

 

Departemeantta, Sámedikki ja analysajoavkku gaskasaš gulahallamis mearriduvvo guđe fáttát 

galget gieđahallojuvvot jahkásaš raporttain. Mearrádusat fáttálaš sisdoalus galget 

dahkkojuvvot áiggil ovdal barggu válbmema áigemeari. Juohke raporttas galget leat mielde 

muhtun fásta áigodagat man vuođul lea vejolaš buohtastahttit ovdáneami áiggi badjel, gč. 

raportta kapihttala Sámi logut. Go analysajoavku gávnnaha eará fáttáid guoskevažžan, de lea 

sis friijavuohta daid gieđahallat raportta ekonomalaš ja áigáiheivvolaš rámmaid siskkobealde. 

 

Departemeanta ja Sámediggi sáhttet dárbbu mielde bivdit analysajoavkku dievasmahttit 

árvvoštallamiid dihto osiin dan materiálas mii lea geavahuvvon raporttas (raporttain), dahje 

gieđahallat daid lagabui. 

 

Analysajoavkku ovddasvástádus lea háhkat dárbbašlaš dáhtáid ja dieđuid raportta hábmemii. 

Analysajoavku ásaha ieš oktavuođa ja ovttasbarggu guoskevaš birrasiiguin ja ásahusaiguin 

háhkan dihtii fágalaš materiála raportii. Fágalaš materiála ovddas máksojuvvo lagat 

šiehtadusa vuođul. Dat guoská maiddái dakkár materiálaide maid analysajoavkku lahtut čállet. 

 

Raportta vuođđun galget leat guoskevaš statistihkat ja/dahje dáhtat ja dieđut guoskevaš 

evalueren-, čielggadan- ja dutkanbargguin. Raportta ekonomalaš ja áigáiheivvolaš rámmaid 

siskkobealde sáhttá leat dárbu háhkat ođđa statistihka ja/dahje ođđa máhttovuođu guoskevaš 

birrasiin ja ásahusain. Analysajoavku sáhtte cuiggodit ahte váilu gáldo- ja máhttovuođđu ja 

ahte lea dárbu ráhkadit statistihka dakkár fáttáin mat joavkku mielas leat guoskevaččat. 

 

Sámi statistihka fágalaš analysajoavku lea fágalaččat sorjjasmeahttun. Analysajoavku sáhttá 

ságaškuššat ja gaskkustit iežas gávdnosiid fágalaš artihkkaliin ja kronihkain. Analysajoavku 

sáhttá maiddái mearriduvvon ekonomalaš rámmaid siskkobealde bovdet fágalaš 

konferánssaide, semináraide ja sullasaččaide ja oassálastit dakkáraččaide. 

§ 3 Čoahkkádus ja doaibmaáigi 

Sámi statistihka fágalaš analysajoavkkus leat vihtta lahtu. Sámi allaskuvla, UiT Norgga 

árktalaš universitehta, Davvi universitehta ja Statistihkalaš guovddášdoaimmahat nammadit 

juohkehaš ovtta lahtu. Dasa lassin nammada viđát guoskevaš ásahus ovtta lahtu, maid 

departemeanta ja Sámediggi ovttas válljejit juohke njealját jagi. 

 

Juohke ásahus nammada ieš iežas áirasa ja várreáirasa sutnje. Dábálaš doaibmaáigi lea 

njeallje jagi. 

 

Sámi allaskuvllas, UiT árktalaš universitehtas ja Davvi universitehtas leat jođiheaddji ja 

nubbijođiheaddji vuoruid mielde ja sin vállje analysajoavku ieš 2 jahkái háválassii.  

 

 

§ 4 Čállingoddi 

Gielda- ja guovlodepartemeanta ásaha ovttas Sámedikkiin analysajoavkku čállingotti. 

Čállingottis galgá leat ovddasvástádus analysajoavkku barggu geavatlaš láhčimis ja 

čuovvuleamis. 

 

Analysajoavkku jođiheaddji ja čállingoddi galget ovttas ráhkkanahttit analysajoavkku 

čoahkkimiid ja vejolaš eará doaimmaid. Analysajoavkku jođiheaddjis lea bajimus 

ovddasvástádus fágalaš barggu ráhkkaneamis ja čuovvuleamis, ja čállingottis fas lea 

ovddasvástádus geavatlaš čađaheamis. 

 

Sierra šiehtadus čállingoddedoaimmas mudde čállingotti bargamušaid. 

  

 

§ 5 Ruhtadeapmi 

Gielda- ja guovlodepartemeanta ruhtada analysajoavkku doaimma. Doaibma čađahuvvo 

jahkásaččat juolluduvvon bušeahttarámma siskkobealde. Analysajoavkku lahtut galget oažžut 

máksojuvvot mátkkiid ja orruma stáhta mátkeregulatiivva vuođul ja 

čoahkkinoassálastinbuhtadusaid stáhta lávdegottiid máksomeriid vuođul. 

 

 

§ 6 Fápmuibidjan 

Njuolggadusat biddjojit fápmui dalán. 

  

 


